КАНОН СВЯТОМУ БЛАГОВЕРНОМУ КНЯЗЮ ДАНИИЛУ МОСКОВСКОМУ
Память празднуем 4 (17) марта

Тропарь, глас 4-й

Княжения твоего славу отложив, озаря​емый Божественною благодатию, Богомудре княже Данииле, весь разум в сердце от суетнаго мира сего к Зиждителю неуклонно возложил еси и, яко звезда на востоце Российскаго государства просиял еси, целомуд​рием же и равноангельным твоим житием течение добре совершая, веру соблюл еси непорочну, тем и по смерти прослави тя Бог в чудесех, яко источавши исцеления верно притекающим к честней раце твоей; сего ради днесь празднуем успение твое, людие твои. Ты же, яко имаши дерзновение ко Христу, моли спасти отечество твое и мир​ней быти державе нашей.

Ин тропарь, глас 3-й

Явился еси в стране нашей, яко звезда пресветлая, благоверный княже Данииле, лучами света твоего озаряя град твой и оби​тель твою, православным поборник еси, пленным свободитель и нищим защититель, моли Христа Бога державе Российстей даровати мир и спасти души наша.

Канон, глас 4-й

Песнь 1

Ирмос: Моря чермную пучину невлажными стопами древний пешешествовав Израиль, крестообразныма Моисеовыма рукама Амаликову силу в пустыни победил есть.

Припев: Святый благоверный княже Данииле, моли Бога о нас.
Просвети ми ум и озари моя чувства, со​грешений мрак души моей отгнав, Христе Боже, да чистою совестию возмогу песнь составити и возвеличити Твоего угодника, блаженнаго князя Даниила.
Святый благоверный княже Данииле, моли Бога о нас.
Светолучными блистании Духа Святаго осияваемый, явился еси пресветлый све​тильник Российския земли, Богомудре княже Данииле, тем ныне светозарному Троическому Свету предстоя, моли о наследии земли твоея.
Слава: Измлада себе самого Богу освятил еси и чрез всю жизнь твою был еси истинный Христова Евангелия подражатель, тем и на​следник Божественнаго Царствия познался еси, приснопамятне княже Данииле.

И ныне: Седящаго на Херувимех Творца Ты Едина, Богоневесто, на объятиях носити сподобилася еси и явилася еси от всех родов Бога Слова Приятелище достойное.

Песнь 3

Ирмос. Веселится о Тебе Церковь Твоя, Христе, зовущи: Ты моя крепость, Господи, и прибежище, и утвер​ждение.

Святый благоверный княже Данииле, моли Бога о нас.
Закону Спасову покаряяся, всеславне Данииле, сладострастие плотское отринул еси, добродетельною же душею светло просвещаяся, Небеснаго Царствия достигл еси.

Святый благоверный княже Данииле, моли Бога о нас.
Великое Церкви был еси  украшение, в нейже Христу, Царю Славы, наследник Небеснаго храма показался еси, блаженне, идеже со Ангелы уже пети Творцу удостоился еси.

Слава: Терпя, потерпел еси Господа, и услыша тя, и внят гласу непрестаннаго моления твоего, и воззва тя к вечному веселию, райскаго сотворив наследника.
И ныне: Владычице Благая, всех Творца во утробе Твоей заченшая и рождшая миру Спаса и Господа, Егоже моли, да избавит нас от всяких искушений и в чистом житии соблюдет нас.
Господи, помилуй (трижды).

Седален, глас 4-й

От корене благаго прекрасная ветвь израсл еси и, аки благоуханный крин, добродетельми украшен был еси, призирая милостию на нища и убога и на вся подвластныя тебе люди, блаженне, и приснопамятне княже Данииле, зловерныя же и враждебныя в любовь и смирение преклонив, в бдениих и трудех богоугодно пожил еси и достойную мзду от Господа твоего приял еси. Того убо моли даровати душам нашим мир и велию милость.

Слава, и ныне: Божественная скиния была еси, Едина Пречистая Дево Мати, чистотою Ангелы превозшедшая и заченшая во утро​бе Своей Пребезначальнаго Слова, Собезначальна же Отцу, и Сего всему миру Избавителя рождшая, мене, паче всех оскверненна плотскими прегрешеньми, очисти молитв Твоих Божественными водами, подающи души моей мир и велию милость.

Песнь 4

Ирмос: Вознесена Тя видевши Церковь на Кресте, Солнце Праведное, ста в чине своем, достойно взывающи: Слава силе Твоей, Господи.
Святый благоверный княже Данииле, моли Бога о нас.
Яко же злато огнем, священнейше, воздержанием честное тело твое очистив, красно показал еси Творцу, сего ради тебе порфиру нетленну вечнаго блаженства дарова.
Святый благоверный княже Данииле, моли Бога о нас.
Род, и богатство, и державу Христа ради оста​вив и взем крест свой, подвизался еси боголепно, тем ныне с преподобных лики радуешися.
Слава: Ревновав в добродетелех Богомудрым отцем, Евангельское семя Божия словесе в сердце твоем насадил еси, и плод принесл еси Владыце, тем и мзду от Него приял еси достойную.

И ныне: Родила еси в лето Безлетнаго, Пре​чистая, бывша Богочеловека, Того убо при​лежно моли, да свободит вечнаго мучения и спасет по образу Своему созданнаго человека.

Песнь 5

Ирмос: Ты, Господи, мой Свет, в мир пришел еси, Свет Святый, обрашаяй из мрачна неведения верою воспевающия Тя.
Святый благоверный княже Данииле, моли Бога о нас.
Огнем любве Божия непрестанно распаляяся, оставив мир, во обители монашествовати изволил еси, всечестне, тем дарованьми Духа Святаго обогащен, чудодейством люди спасаеши.

Святый благоверный княже Данииле, моли Бога о нас.

Се храм твой чудесы всеблаголепно, яко звездами светлыми, украшается, и, веселяся, всегда блажится и всечестную твою память празднует благочестно, великий чудотворче Данииле.
Слава: Различных напастей и бед нахож​дение твоими молитвами отрази, Богоблаженне княже Данииле, и всем, усердно совершающим всепразднственную память твою, грехов оставление испроси.

И ныне: Тебе Едину по Бозе имамы Предстательницу рода нашего, Тебе убо просим, яко имаши дерзновение к Сыну Твоему и Бо​гу нашему, помолися к Нему, во еже спастися нам.
Песнь 6

Ирмос: Пожру Ти со гласом хваления, Господи, Цер​ковь вопиет Ти, от бесовския крове очищшися ради милости от ребр Твоих истекшею Кровию.

Святый благоверный княже Данииле, моли Бога о нас.
Предстоя присно Престолу Троичныя благодати, со всеми радуяся Ангелы и миру ис​целений богатство подавая, спаси всех нас молитвами твоими.
Святый благоверный княже Данииле, моли Бога о нас.
Отверзошася тебе двери Едемския, и жи​тели Небесныя с великим веселием и радостию тя прияша, идеже с ними радуяся, вы​ну всех милостивно посещай и верно чтущих тя поминай.
Слава: Явился еси людем твоим предстатель теплый, вдов и сирот заступник, нищих питатель, скорбящих утешение, граду и оби​тели твоей утверждение.
И ныне: Явилася еси Избавительница рода человеческаго, Мати Бога нашего, тем Ти верно припадаем: Сына Твоего, яко Блага, моли, Всенепорочная, от всяких бед и иску​шений избавити ны.
Господи, помилуй (трижды). Слава, и ныне:

Кондак, глас 4-й

Избранный Богом от чресл родительских и воспитанный от младенчества в законе Господни в мужа совершенна и Промыслом Вышняго, именитаго града Москвы наследие княже​ства прием, верен строитель благочестивым людем твоим показался еси, Богоблаженне Данииле, ихже образом своим наставляя и по​учая заповедем Господним выну, путем, ведущим в живот вечный, присно шествуя, Небеснаго Царства достигл еси, идеже со Ангельскими водворяяся лики, поеши Богу: Аллилуиа.
Икос

Ангел во плоти на земли показался еси, Богомудре княже Данииле, славя непрестан​но Творца небу и земли, всяким бо образом волю Его чрез всю твою жизнь исполнити потщался еси, всем благотворя, приял еси от Христа дар чудотворения, темже зовем ти; радуйся, яко от младенчества Богом избранный; радуйся, яко Темже в Гражданство Не​бесное званный. Радуйся, яко державу власти твоея благочестием и правдою украсил еси; радуйся, яко на враги зловерцы и враждотворцы от Бога получивый победы. Радуйся, яко, оставив мир прелестный, к тихому при​станищу равноангельскаго жития притекл еси, в немже показал еси всем образ воздержания; радуйся, яко за толикии подвиги твоя сподобивыйся от Христа благодати и чудес дарования. Радуйся, яко в Небе со всеми свя​тыми Живоначальную Троицу зриши и Той выну поеши: Аллилуиа.

Песнь 7

Ирмос: В пещи авраамстии отроцы персидстей, любовию благочестия паче, нежели пламенем, опаляеми, взываху: благословен еси в храме славы Твоея, Господи.
Святый благоверный княже Данииле, моли Бога о нас.
Утреневав к Богу от младенчества, всебогате, тьмы избегл еси телесных страстей, воздержанием и даром чудес обогатился еси, преподобне, и ныне с Горними водворяяся лики, поеши Творцу: благословен еси в храме славы Твоея, Господи.

Святый благоверный княже Данииле, моли Бога о нас.
Во всю Россию пройде слава чудес Твоих, блаженне, имиже просветил еси люди твоя, иже твоим чудодейством от всяких бед и напастей избавляеми, поют Творцу: благословен еси в храме славы Твоея, Господи.

Слава: Песньми и пеньми духовными хвалим тя, блаженне, и честную твою и многоцелебную обстояще раку, сице вопием прославльшему тя Творцу: благословен еси в храме славы Твоея, Господи.

И ныне: Дева пребыла еси по Рождестве, якоже была еси прежде Рождества, Бога бо Слова родила еси, избавляющаго ны ходатайством Твоим, Емуже, вернии, непрестанно поем: благословен еси в храме славы Твоея, Господи.

Песнь 8

Ирмос: Руце распростер, Даниил львов зияния в рове затче; огненную же силу угасиша, добродетелию препоясавшеся, благочестия рачители, отроцы, взывающе: благословите, вся дела Господня, Господа.

Святый благоверный княже Данииле, моли Бога о нас.
Достойно днесь в преставлении твоем тор​жествует державный град Москва, достойно и обитель твоя честная, юже создал еси, в ней же святыя твоя почивают мощи, ублажая тя, Творцу взывает: благословите, вся дела Гос​подня, Господа.
Святый благоверный княже Данииле, моли Бога о нас.
Милостивными твоими щедротами нищих и убогих напитал еси и сам от Христа веч​ную получил еси милость, Емуже выну предстоя, со Ангелы поеши: благословите, вся дела Господня, Господа.
Слава: Великое твое заступление и предстательство вспоминаем, Богоблаженне княже Данииле, и сего ради собравшеся в день памяти твоея, яко общему всех нас заступнику, хвалу воздаем ти, воспевающе: благосло​вите, вся дела Господня, Господа.
И ныне: Вседержительною силою носяй вся​ческая в человеческую плоть из Тебе одеяся, Дево Всенепорочная, на благодеяние поющим: благословите, вся дела Господня, Господа.

Песнь 9

Ирмос: Камень нерукосечный от несекомыя горы Тебе, Дево, краеугольный отсечеся, Христос, совокупивый разстоящаяся естества. Тем, веселящеся, Тя, Богородице, величаем.

Святый благоверный княже Данииле, моли Бога о нас.
Днесь стекшеся во обитель твою и в храм Бога нашего, благоверный княже Данииле, прилежно молимтися: подаждь людем мирное здравие и в скорбех радостное утешение, да тя, скораго защитника нашего, верою ублажаем.
Святый благоверный княже Данииле, моли Бога о нас.
Основателя и первоначальника, князя града Москвы, Богоблаженне княже Данииле, показа тя Господь, к Немуже непрестанно моляся, град и обитель твою от всяких бед спасай и милостивно посещай.
Слава: Память праздника твоего хваляще, вси людие твои со множеством иночествую​щих постник покланяются тебе и, видяще от Бога данная ти преславная чудеса, просят от тебе милости, ихже моления не презри.
И ныне: Свет рождшая — Иисуса Господа, просвещаяй всякаго человека, Дево Богомати, тем тя молим: от всяких бед и напас​тей люди Твоя избави, да Тя, Заступницу рода нашего, присно величаем.

